E Balwa ke Profesara Teuns Verschoor, Motlatsa Morektoro:

Botsamaisi ba Dithuto

Ke kopilwe hore, jwalo ka mokgwa wa ho kenya letsoho hlomamisong ya Profesara Jonathan D Jansen ke tlo bua ho hong ka nako e sa tswa feta ya Yunivesithi. Yaba ke nahana hape le hore ke bue ho hong ka nako e fetileng kgale ya Yunivesithi, e le ho bontsha feela hore nakong tse ding nalane e a iphetha. Se latelang ke se etsahetseng nalaneng ya yunivesithi ya dilemo tse 20 mme hape ke ya dilemo tse 20 tsa ho qetela.

Ho latela buka ya ngwahakgolo, “From Grey to Gold”, yunivesithi ena e qadile faatshe e le Yunivesithi Kholeje ya Grey hoseng ha tsatsi le bataolang la 28 Pherekgong 1904, ha baithuti ba 6 ba itlhahisa le ho ingodisa bakeng sa serutwa se le seng feela se neng se rutwa, lengolo la B.A. Baithuti bana kaofela e ne e le basweu ba banna, bao ho bonahalang eka ba ne ba utlwile bohloko, ho qeaqea le ho dihwa seriti ke Ntwa ya Maburu le Manyesemane. Ba ne ba so ka ba bona sebaka sa thuto e phahameng ha esale. Boholo e ne e le bashemane ba mapolasing bao dikgwedi tse mmalwanyana pele ho mona ba ne ba ameha Ntweng ya Maburu le Manyesemane.

Ka 1909 Yunivesithi Kholeje ya Grey e ile ya tshwanela ho sutha nakonyana – bakeng sa dikgwedi tse 18 – ho ya sebakeng se bitswang Tin Town, moo Sekolo se Phahameng saTekgniki sa Louis Botha se leng teng hona jwale. Baithuti ba ka bang 50 le barupelli ba bona ba ile ba iswa meahong ya patsi le masenke.

Dilemo tse 11 tse latelang e ne e le tse phepetsang haholo bakeng sa bohle ba neng ba amana le Yunivesithi Kholeje ya Grey. Yunivesithi e ntjha e ne e se na morektoro (ho ne ho ena le barektoro ba mokobobo feela ho tloha ka 1908 ho ya ho 1920), Yunivesithi e ntjha e se nang boitsebiso, meetlo mme e se na tsa nako e fetileng. Hobane dithuto di ne di tshwarwa ka English, boholo ba baithuti ba neng ba etswa malapeng a Dutch/Afrikaans ba ne ba sokola ho nepa tsela e ntjha ya bophelo le diphethoho tse kanakana.

Ho kgethwa ha morektoro wa bobedi wa Yunivesithi ena, J.D. Kestell, ka 01 Mphalane 1920, ho lokela ho bonwa ka tlasa mabaka ao Yunivesithi Kholeje ya Grey e iphumaneng e le ka tlasa ona ka nako eo; e ne e sotlehile, e sokola, mme e se na morektoro ya tla boloka toka, ho e tsamaisa hantle mme haholoholo e hodisa. Ho tloha ho thehweng ha yona ka 1903, dipalopalo tsa baithuti di ile tsa dula di le tlase, mme ka 1920 ho ne ho ntse ho na le baithuti ba 130 feela. Ka methwaela e mekananyana ya baithuti, le MaFreistata a sebele a ne a qeaqea ho romela bana ba bona Yunivesithi Kholeje ya Grey bakeng sa thuto ya bona e phahameng.

Mahlong a ba-nka-diqeto, Lekgotla la Koletjhe, nako e ne e se e lokile bakeng sa Morektoro ya hlomphehang, ya ratwang, empa ka ho fetesisa tsohle, ya tsebang mosebetsi. O ne a tla lokela ho ba seriti sa Yunivesithi Kholeje ya Grey hore sebaka sena se fumane maemo a yunivesithi e feletseng e nang le baithuti ba palo di eketsehileng ka potlako le ditjhelete tse bontshang kgolo e ntle.

Dilemo tse 85-90 ka mora ho thehwa ha yona baithuti ba pele ba batho ba batsho ba ithutelang mangolo a pele ba ile ba dumellwa ho ingodisa Yunivesithing ya Freistata. Le bona ba ne ba so bone sebaka sa thuto e hodimo. Boholo e ne e le banana le bashemane ba tswang makweisheneng, ba boneng tse mpe tsa ntwa ya tokoloho, diketsahalo tsa ho kgohlahala ha mapolesa le ho tjheswa ka mataere ha dimpimpi.

Hobane dithuto di ne di rutwa ka Afrikaans boholo ba baithuti ba tswang dikolong tse neng di ruta ka English ba ne ba sokola ho nepa bophelo bo botjha le diphethoho tse kanakana. Ho kenngwa tshebetsong ha puo tse pedi bakeng sa ho ruta ho ile ha nolofatsa mathata ana, empa ka tsela tse ngata, haholoholo ho kopanngwa ha dibaka tsa bodulo, Yunivesithi e ile ya ba bowatla mme ya etsa diphoso tse ngata. Ena e bile nako e boima ebile e phepetsang ho bohle ba amanang le Yunivesithi ya Freistata. Taba ya Reitz e leng bopaki bo feletseng ba hore ha re a sebetsana le ditaba le diphepetso tsa dikarohano tse teng, le diphoso tsa nako e fetileng- hore ka mekgwa e itseng re hlolehile ebile re phoqile baithuti ba rona ka ho se ba rute ka ho felella lerato la botho le hlompho bakeng sa seriti sa motho e mong.

Ho kgethwa ha Profesara Jansen jwalo ka Morektoro wa bo 13 wa Yunivesithi ke maqalo a matjha bakeng sa yunivesithi ya rona. Boholong ba histori ya yona yunivesithi ena e latela ka kelotlhoko maano a  boradipolotiki ya ka nako eo. Nakong ya ho thehwa ha yona  ka tlasa taolo ya bokoloniale ya Manyesemane, yunivesithi ena e ne e sebetsa ka English feela mme ya qhelela thoko batho ba bangata  ka lebaka la morabe wa bona le tshekamelo ya puo.  Yaba  yunivesithi e kena mosebetsing wa ho fetoha ho tloha ho English le Dutch ho ya ho Afrikaans.  Nakong ena, Yunivesithi ya Freistata ha e yaka ya latela feela empa e ile ntshetsapele leano la apartheid.  Ho ya swabisa hore ebe le kajeno yunivesithi ha e yaka ya eba le boikemelo. 

Tsela ya rona ya ho fetoha ka baka lena ke e tswelang pele ho rarollana le masalla a ho arolwa ke bokoloniale le apartheid le ho arohangwa ha batho ba rona dinthong tsohle. Dilemong tse sa tswa feta maloko ohle a yunivesithi a ne a kene dipuisanong tse neng di namme kampaseng tse tsejwang ka hore ke Social Contract. Maloko a yunivesithi a dumela hore re lokela ho lahla mekgwa ya kgale mme re ahe bokamoso bakeng sa batho ba rona kaofela. 
Leha ho le jwalo, nakong ya kopano ya ho qetela ya Lekgotla la Yunivesithi maloko ohle a ile a dumellana ka ntsweleng hore nako  e fetileng e fetile mme bokamoso ke ba rona.  Kajeno re bitsa dikarolo tsohle tsa setjhaba sa rona ho tshwarisana le rona jwalo ka ha re bopa bokamoso bona bakeng sa batho ba rona ho fapaneng ha bona.

Kgetho ya morektoro wa bo 13 wa Yunivesithi e lokela ho bonwa ho latela maemo ao Yunivesithi ya Freistata e iphumanang e le ho ona hona jwale. Yunivesithi e matla e nang le baithuti ba 27 000, e nang le dikarolwana tsa bokgabane, empa hape Yunivesithi e se nang morektoro, e sokolang ka ho kopanya batho, e nang le sekgahla se tlase sa tshwaetso le seriti se thuntheditsweng hore le MaFreistata a sebele a qeaqee ho romela bana ba bona ho tla ithutela dithuto tse phahameng Yunivesithing ya Freistata. 

Mahlong a ba-nka-diqeto, Lekgotla la Yunivesithi, nako e se e lokile bakeng sa morektoro ya hlomphehang, ya ratwang, empa ka ho fetetisa tsohle, ya tsebang mosebetsi ho ka shebana le diphepetso tse tobileng Yunivesithi. Jwalo feela ka Profesara J.D. Kestell, Profesara J.D Jansen o tla lokela ho ba seriti sa Yunivesithi ya Freistata, nakong ya rona hore sebaka sena ebe se ananelwang matjhabeng, ka bokgoni bo lekilweng ba ho shebana ka katleho le diphapang, se kenya baithuting ba sona botho le hlompho bakeng sa seriti sa ba bang le ka sekgahla se eketsehileng sa dipatlisiso re bontsha bokgabane maemong a matjhabatjhaba.

Re nahana hore re fumane motho wa rona.

Ke a le leboha.
